
KORRUPSIYANING OLDINI OLISHDA 
SUN’IY INTELLEKTNI QO‘LLASHNING 

O‘ZIGA XOS JIHATLARI
Xursanov Shamsiddin Allamurod o‘g‘li,

Toshkent davlat yuridik universiteti
Huquq va texnologiyalar sho‘basi o‘qituvchisi

ORCID: https://orcid.org/0009-0001-4675-1884
e-mail: mryuristcouncil@gmail.com

Annotatsiya. Maqola korrupsiyaning oldini olishda sun’iy intellektdan foydalanish 
imkoniyatlarini tahlil qilishga bag‘ishlangan. Korrupsiyaviy xavf-xatarlarni aniqlash, katta 
hajmdagi ma’lumotlarni qayta ishlash va davlat xaridlarining shaffofligini oshirishda sun’iy 
intellekt texnologiyalaridan foydalanishning asosiy yo‘nalishlari ko‘rib chiqilgan. Bunday 
texnologiyalarni joriy etishning tashkiliy-huquqiy shartlariga hamda ularni amaliyotda 
qo‘llash jarayonida hisobga olinishi lozim bo‘lgan omillarga alohida e’tibor qaratilgan. 
Korrupsiyaga qarshi kurashishda sun’iy intellektdan foydalanayotgan xorijiy davlatlar 
tajribasi o‘rganilgan. O‘tkazilgan tahlil asosida xorijiy tajribaning O‘zbekiston Respublikasi 
huquqiy tizimi xususiyatlarini hisobga olgan holda moslashtirilishi mumkin bo‘lgan jihatlari 
aniqlangan.

Kalit so‘zlar: korrupsiya, sun’iy intellekt, huquqbuzarlik, javobgarlik, davlat xaridi, funksiya

ОСОБЕННОСТИ ПРИМЕНЕНИЯ ИСКУССТВЕННОГО ИНТЕЛЛЕКТА 
В ПРЕДУПРЕЖДЕНИИ КОРРУПЦИИ

Хурсанов Шамсиддин Алламурод угли,
преподаватель сектора права и технологий

Ташкентского государственного юридического университета

Аннотация. Статья посвящена анализу возможностей применения 
искусственного интеллекта в предупреждении коррупции. Рассмотрены основные 
направления использования технологий искусственного интеллекта для выявления 
коррупционных рисков, обработки значительных массивов данных и повышения 
прозрачности государственных закупок. Особое внимание уделено организационно-
правовым условиям внедрения таких технологий и факторам, которые необходимо 
учитывать при их практическом применении. Изучен опыт зарубежных государств, 
использующих искусственный интеллект в противодействии коррупции. На основе 

проведённого анализа определены элементы зарубежного опыта, которые могут быть 
адаптированы с учётом особенностей правовой системы Республики Узбекистан.

Ключевые слова: коррупция, искусственный интеллект, правонарушение, 
ответственность, государственные закупки, функция

SPECIFIC FEATURES OF USING ARTIFICIAL INTELLIGENCE IN PREVENTING 
CORRUPTION

Khursanov Shamsiddin Allamurod ugli,
Lecturer of the Department of Law and Technologies,

Tashkent State University of Law

Abstract. The article is dedicated to analyzing the possibilities of using artificial intelligence 
in preventing corruption. The main directions of using artificial intelligence technologies in 
identifying corruption risks, processing large volumes of data, and increasing the transparency 
of public procurement are considered. Particular attention is paid to the organizational and 
legal conditions for implementing such technologies, as well as the factors that must be taken 
into account during their practical application. The experience of foreign countries using 
artificial intelligence in the fight against corruption was studied. Based on the conducted 
analysis, aspects of foreign experience were identified that can be adapted taking into account 
the specifics of the legal system of the Republic of Uzbekistan.

Keywords: corruption, artificial intelligence, offence, liability, public procurement, function

Kirish
Davlatning rivojlanishiga to‘siq bo‘luvchi eng katta va murakkab tuzilishga ega bo‘lgan 

huquqbuzarliklardan biri bu korrupsiyadir. Uni yengish uchun qonunchilik normalari yaxshi 
ishlab chiqilgan bo‘lishi kerak. Shuningdek, inson omili bilan bog‘liq ijtimoiy munosabatlarni 
tartibga solishda ba’zan rivojlangan texnologiyalarni qo‘llash amaliyoti ham bugun butun 
dunyo davlatlari tomonidan keng joriy etilmoqda. Bu kabi texnologiyalarning eng keng 
qo‘llanilayotgan shakllaridan biri bu aynan sun’iy intellekt (SI) hisoblanadi. Xususan, bu kabi 
texnologiyalardan bugungi kunda Yevropaning bir qator davlatlari, shuningdek, Ukraina, 
Braziliya va Xitoy kabi rivojlangan va rivojlanayotgan davlatlar foydalanayotganligini 
misol keltirish mumkin (Odilla, 2023). Xalqaro tashkilotlar amaliyoti ham sun’iy intellekt   
korrupsiyaga qarshi kurashishda muhim vosita ekanini tasdiqlaydi. Hisobotlarda qayd 
etilishicha, OECD (IHTT), UNODC (BMT GJN), Jahon banki va Transparency International 
tomonidan sun’iy intellekt asosida xavf indikatorlari tizimi, davlat xaridlari monitoringi 
hamda audit jarayonlarini avtomatlashtirish mexanizmlari joriy etilmoqda (United Nations 
Office on Drugs and Crime, 2024). Bu kabi davlatlar tajribasini o‘zlashtirish yoki amaliyotga 
joriy etishdan avval, korrupsiya jinoyatining mohiyatini chuqur anglashimiz va uning yuzaga 
kelish sabablarini tahlil qilib, sun’iy intellektning funksiyalarini bu kabi sabablarni bartaraf 
etish uchun moslashtirishimiz zarur bo‘ladi. 

Xo‘sh, “korrupsiya” nima o‘zi? “Korrupsiya” lotincha “corruptio” – “aynish, poraga 
sotilish” degan ma‘noni bildiradi (Muhitdinov, 2011). Bundan tashqari boshqa adabiyotlarda 
quyidagicha ta’rif berishgan: “korrupsiya” atamasi lotincha “corruptio” so‘zidan kelib chiqqan 
bo‘lib “pora evaziga og‘dirish” degan ma’noni anglatadi. Shuningdek, mazkur atama ayrim 

adabiyotlarda lotincha “corrumpere” so‘zidan kelib chiqqan bo‘lib “buzilish, aynish, tanazzul”; 
boshqa adabiyotlarda lotincha “cor ruptum” so‘zidan kelib chiqqan bo‘lib, “singan, buzilgan” 
kabi ma’noni bildirishi va shaxsiy hayot hamda korporativ foyda yo‘lida jamoat manfaatlariga 
putur yetkazishni anglatishi qayd etilgan. (Niyozova & Salayev, 2024). Lekin shuni alohida 
qayd etish lozimki, korrupsiya bu faqat moliyaviy yordam berish yoki u yordamni qabul 
qilishni anglatmaydi. Aksincha, uning qamrovi juda keng bo‘lib, turi esa yildan yilga ko‘payib, 
murakkablashib bormoqda. 

Ayni shunday sharoitda hukumatlar korrupsiyani yengish, uni bartaraf etish choralarini 
ko‘rish uchun harakat qilmoqda va bu yo‘lda turli xil mexanizmlardan foydalanmoqda. 
Bu mexanizmlarning ichida eng muhim va dolzarbi sun’iy intellekt hisoblanadi. Yangi 
zamonaviy dunyoda yangilikka qarshi chiqish emas ba’zida unga moslashish istalgan sohada 
muvaffaqiyatga erishishning eng muhim omillaridan deb qaralmoqda. Korrupsiya davlatda 
istiqomat qilayotgan aholining hukumatga nisbatan ishonchini kamaytirishga, shu bilan bir 
qatorda, hukumatga nisbatan aholida yomon kayfiyatning paydo bo‘lishiga sabab bo‘luvchi 
murakkab ijtimoiy xavfli qilmishlar yig‘indisi ekanligini hisobga oladigan bo‘lsak, uni yengish 
uchun juda yaxshi tayyorgarlik, shuningdek, yaxshi ishlab chiqilgan chora-tadbirlar kerak 
bo‘ladi. 

Hukumat faqat korrupsiyaning qandayligini bilishi bu masalaga yechim bo‘la olmaydi, 
bu masalani hal etishda qo‘llayotgan mexanizm, ya’ni sun’iy intellektning o‘zi nima ekanligi, 
qanday funksiyasi borligini ham bilishi va muammoga nisbatan to‘g‘ri qo‘llashi talab etiladi. 
Bugungi kunda amalga oshirilayotgan sun’iy intellekt bilan bog‘liq islohotlarning aksariyati 
yuqoridagidek bajarilmayotganligi bu sohani rivojlantirishdagi og‘riqli nuqtalarimizdan biri 
bo‘lib qolmoqda. 

Sun’iy intellekt bilan bog‘liq noto‘g‘ri tushunchalardan biri, u ko‘pchilik tomonidan 
mukammal va yagona qurilma deb tushunib qolinishidir. Aslida esa uni bir emas, bir nechta 
texnologiyalarning jamlanmasi deya tushunishimiz kerak (Odilla, 2023). Bundan tashqari, 
sun’iy intellekt bu murakkab muammolarni hal etuvchi oxirgi bosqichdagi texnologiya 
emas, balki insonga bu turdagi muammolarni bartaraf etishda yordamlashuvchi texnologik 
vosita ekanligi ilgari suriladi (Aarvik, 2019). Sun’iy intellektdan to‘g‘ri foydalanilmasa yoki 
uning qanday ishlashini yaxshi tushunmasak, turli xil salbiy natijalarga olib kelishi mumkin. 
Masalan, sun’iy intellekt korrupsiya xavfi mavjudligini ochib berish o‘rniga, korrupsiyani 
yashirishga xizmat qilishi mumkin (AllahRakha, 2025). 

Shunday qilib, korrupsiyani bartaraf qilishda shunchaki sun’iy intellektni qo‘llashning o‘zi 
yetarli bo‘lmaydi, balki sun’iy intellektni qanday qo‘llash kerakligini va qo‘llayotgan ijtimoiy 
munosabatlarning huquqiy tabiatini ham hisobga olishimiz kerak bo‘ladi. Sun’iy intellektga 
barcha masalalarni ishonib topshirib bo‘lmasligi ham bugungi kunda sun’iy intellektni qo‘llash 
bilan bog‘liq dolzarb muammolardan biri sanaladi.  

Asosiy qism
Jamiyat va davlatning rivojlanishida eng katta to‘siq lardan biri bo‘lgan korrupsiyaga 

qarshi kurashishda sun’iy intellektdan qanday foydalanish borasida olimlar turli yondashuv 
borligini bildirishadi. Xususan, sun’iy intellektni yaxshi tushunish va uni sohada qo‘llash 
uchun texnologik (tashkiliy) qatlam birinchi bosqich hisoblanib, unda insonlar qanday 
ma’lumotlarni sun’iy intellektga kiritayotganligini hisobga olish kerak bo‘ladi. Ikkinchisi esa, 
vazifa qatlami hisoblanib, kiritilgan ma’lumotlar asosida sun’iy intellekt qanday vazifalarni 
bajarayotganligini anglatadi. Uchinchi va oxirgi qatlam bu insonlar ishtiroki hisoblanib, 
kiritilgan ma’lumotlar bilan sun’iy intellekt chiqargan yoki u tomonidan tayyorlangan natija 

bir-biriga muvofiq ekanligini tekshirib turuvchi insonlar qatlami mavjud bo‘lishi kerakligini 
ilgari surishadi (Odilla, 2023). 

Boshqa tadqiqotda esa, korrupsiyaga qarshi kurashishda sun’iy intellektning ahamiyati 
quyidagi vazifalarni bajarishda muhim ekanligi ta’kidlanadi: 

– korrupsiyaga oid huquqbuzarliklarni aniqlashda;
– xavflarni boshqarish va tahlil qilishni osonlashtirishda;
– sodir bo‘lishi mumkin bo‘lgan ehtimoliy vaziyatlarni oldindan ko‘ra bilish 

qobiliyatlarining mavjudligida (World Bank, 2022).
Jahon banki tomonidan o‘tkazilgan tadqiqotlar davlat boshqaruvida sun’iy intellektdan 

foydalanish shaffoflik va hisobdorlik darajasini oshirishini tasdiqlaydi. Xususan, sun’iy 
intellekt asosidagi monitoring tizimlari davlat mablag‘larining harakatini kuzatish, manfaatlar 
to‘qnashuvini aniqlash va davlat xizmatchilarining faoliyatini nazorat qilish imkonini beradi. 
Natijada korrupsiyaga olib keluvchi inson omili va subyektiv qarorlar qabul qilish darajasi 
qisqaradi (World Bank, 2022).

Yevropa Komissiyasi tomonidan e’lon qilingan tadqiqot natijalariga ko‘ra, sun’iy intellekt 
davlat xaridlarida korrupsion xavflarni baholash, shubhali pudratchilarni aniqlash va 
noqonuniy kelishuvlarni fosh etishda samarali vosita hisoblanadi. Ayniqsa, katta hajmdagi 
shartnomalar va moliyaviy hujjatlarni avtomatik ravishda tahlil qilish imkoniyati korrupsion 
harakatlarni erta bosqichda aniqlashga xizmat qilmoqda (European Commission, 2024).

Shu bilan birga, tadqiqotlar sun’iy intellektdan foydalanish ayrim xavf va cheklovlarni ham 
yuzaga keltirishini ko‘rsatdi. Xususan, algoritmik tarafkashlik (algorithmic bias), ma’lumotlar 
sifati bilan bog‘liq muammolar, shaffoflikning yetarli emasligi va sun’iy intellekt tizimlarining 
nazoratsiz qolishi ularning samaradorligiga salbiy ta’sir ko‘rsatishi mumkin. Agar sun’iy 
intellekt tizimlari noto‘g‘ri loyihalashtirilsa yoki yashirin ravishda manipulyatsiya qilinsa, 
ular korrupsion harakatlarni aniqlash o‘rniga, aksincha, ularni yashirish vositasiga aylanish 
ehtimoli mavjud (Randieri, 2026). Shu sababli xalqaro tashkilotlar sun’iy intellektdan 
foydalanishda shaffoflik, hisobdorlik va inson nazoratini ta’minlash zarurligini ta’kidlamoqda 
(OECD, 2025).

Umuman olganda, tadqiqot natijalari sun’iy intellekt korrupsiyaning oldini olish va 
unga qarshi kurashishning samarali vositalaridan biri ekanligini tasdiqladi. Sun’iy intellekt 
texnologiyalari korrupsion xavflarni erta aniqlash, davlat boshqaruvida shaffoflikni 
ta’minlash, audit va nazorat mexanizmlarini takomillashtirish hamda qaror qabul qilish 
jarayonlarining xolisligini oshirishga xizmat qiladi. Shu bois kelgusida korrupsiyaga qarshi 
siyosatni takomillashtirishda sun’iy intellekt texnologiyalarini joriy etish va ularning huquqiy 
asoslarini mustahkamlash ustuvor yo‘nalishlardan biri sifatida baholanishi mumkin.

Biz qarshi kurashayotgan tomon va unga qarshi qo‘llayotgan vositalarni, ya’ni ikkala 
tomonni ham yaxshi anglasak, bu sohada biror arzigulik natijaga erishishimiz mumkin bo‘ladi. 
Korrupsiyaning ma’nosi faqat pora olish yoki berish degan tushuncha bilan cheklanmaydi. 
Siyosat yoki davlat boshqaruvi sohasidagi ijtimoiy xavfli qilmish, davlat funksiyalarini 
bajarishda o‘ziga berilgan vakolatlardan foydalangan holda noqonuniy moddiy yoki boshqa 
boyliklar, imtiyozlarni egallash yoki boshqa yuridik va jismoniy shaxslarning bularni 
egallashga imkon yaratishi ham korrupsiyadir. 

Korrupsiya jinoyatining o‘ta murakkab tuzilishga ega ekanligi va uning turlari ularni 
bartaraf etishda alohida yondashuvlarni talab qilishi bu kabi jinoyatlarni bartaraf 
qilishda o‘ziga xos to‘siq keltirib chiqarishi aniqlandi. Ba’zi olimlarning fikriga ko‘ra, 
korrupsiyaning quyidagi turlari mavjud: maishiy korrupsiya, ishbilarmonlik korrupsiyasi 

va oliy hokimiyat organlarining korrupsiyasi (Niyozova & Salayev, 2023). Korrupsiyaning 
bu turlari ularni bartaraf qilishga alohida yondashuv talab qiladi. Misol tariqasida maishiy 
korrupsiyani oladigan bo‘lsak, maishiy korrupsiya bu davlat xizmatchilarining kundalik 
faoliyatida jismoniy va yuridik shaxslar bilan munosabatlarida yuzaga keladigan ijtimoiy 
xavfli qilmish ekanligini hisobga olgan holda kundalik faoliyat jarayonini sun’iy intellekt 
asosida tahlil qilish orqali ushbu faoliyatni qanday qilib korrupsiyadan xoli jarayonga 
aylantirish mumkinligi haqida ma’lumot olish mumkin. Davlat xizmatchisi fuqarolar va 
yuridik shaxslarga ortiqcha byurokratik to‘siqlar yaratishi orqali korrupsiyaning sodir 
bo‘lishiga imkon yaratayotgan bo‘lsa, bu kabi byurokratik to‘siqlarni sun’iy intellekt 
orqali avtomatlashtirgan holda bartaraf etish mumkin bo‘ladi. Bu g‘oyani F. Odilla (2023) 
o‘z maqolasida ushbu g‘oyani quyidagicha bayon qiladi: “Sun’iy intellektga asoslangan 
korrupsiyaga qarshi vositalar katta hajmdagi ma’lumotlarni tahlil qilish va o‘zaro solishtirish 
orqali korrupsiya xavflarini aniqlash, kuzatish, hisobot berish hamda prognoz qilish imkonini 
beradi”. 

Yuqoridagi misol bu sun’iy intellektning bitta funksiyasi xolos, ya’ni uning ma’lumotlarni 
tahlil qilish funksiyasi korrupsiya xavfini ma’lum miqdorda kamaytirish imkonini beradi. 
Korrupsiyaga qarshi kurashish uchun Braziliya davlati tomonidan ishlab chiqilgan “Alice” 
nomli sun’iy intellekt texnologiyasi korrupsiya sodir bo‘lishi ko‘p kuzatiladigan davlat 
xaridlarida shartnomalar imzolanishdan oldin ularni tahlil qilib chiqib korrupsiya xavfi 
mavjud yoki mavjud emasligi haqida avtomatik xabar berishga mo‘ljallangan texnologiya 
hisoblanadi (Menke et al., 2024). Ma’lumot uchun O‘zbekiston Respublikasida ham davlat 
xaridlari eng ko‘p korrupsiya sodir bo‘ladigan soha hisoblanadi. O‘tgan yillarda O‘zbekistonda 
davlat xaridlarida qator yirik noqonuniy harakatlar aniqlangan: masalan, 2025-yilda 
Korrupsiyaga qarshi kurashish agentligi tomonidan 189 ta qonun buzilishi aniqlanib, umumiy 
qiymati qariyb 670 milliard so‘mga teng moddiy zarar va shubhali xaridlar qayd etilgani 
ma’lum qilindi (UzDaily, 2026). Bundan ko‘rinadiki yurtimizda ham davlat xaridlarida 
korrupsiyaning oldini olish bo‘yicha sun’iy intellektdan foydalanish chora-tadbirlarini tashkil 
qilishimiz bu sohada korrupsiya holatlarini kamaytirishga xizmat qiladi. Ammo ba’zi olimlar 
sun’iy intellekt qabul qilgan qaror uchun  javobgarlikka tortish qiyinchilik tug‘dirishini ham 
ta’kidlashadi. Bu esa javobgarlikdagi bo‘shliqni keltirib chiqaradi (Lodhi et al., 2026).

Shuni alohida ta’kidlab o‘tishimiz lozimki, bugungi kunda korrupsiyaning turlari va 
uni sodir qilishning usullari ham ko‘payib bormoqda. Bu esa o‘z navbatida yangi ijtimoiy 
munosabat va yangi huquqiy yechimlar ishlab chiqishni ham taqozo qiladi. Xususan, davlat 
xaridlari to‘g‘risidagi qonunchilik normalarini takomillashtirish va bu normativ-huquqiy 
hujjatlarda korrupsiyaviy omillarni aniqlash, ularni bartaraf etish va bir vaqtning o‘zida 
korrupsiya sodir qilishga imkon tug‘dirmaydigan yangi huquqiy normalar ishlab chiqishni 
talab etadi. Masalan, “Davlat xaridlari to‘g‘risida”gi Qonunda davlat xaridlarini amalga 
oshiruvchi komissiyaning daromadlari to‘g‘risida deklaratsiya topshirish talab etilishi 
belgilanishi kerak (Republic of Uzbekistan, 2021). Bu ham korrupsiyaning oldini olishda 
muhim ahamiyat kasb etadi. Qonunchiligimizda davlat xaridlarini tartibga soluvchi 
normativ-huquqiy hujjatlar miqdori ko‘pligi sababli ularni tahlil qilib chiqish va korrupsion 
omillarni aniqlash biroz mushkul. Ammo sun’iy intellektdan bu vazifani bajarish uchun 
yordamchi vosita sifatida oqilona tarzda foydalanilsa ko‘p natijalarga erishish mumkin 
bo‘ladi. Ushbu vazifani bajarish davomida sun’iy intellektning ma’lumotlarni bir vaqtda tahlil 
qilish, oldindan taxmin qilish va tez qaror qabul qilish kabi bir qancha funksiyasidan ham 
foydalanish mumkin. Bu kabi funksiyalar esa o‘z navbatida yakuniy qaror qabul qilish baribir 

insonlarning ixtiyorida ekanligini anglatadi. Chunki sun’iy intellektni qabul qilgan qarorlari 
uchun javobgarlikka tortish murakkab, ba’zan esa imkonsizligi javobgarlikdagi bo‘shliqni 
keltirib chiqaradi. Shu sababli har qanday sun’iy intellekt texnologiyasidan foydalanish 
insondan kuchli nazoratni talab qiladi. 

Xulosa
Korrupsiyaning oldini olishda turli chora-tadbirlar tashkil etilayotgan yoki amalga 

oshirilayotgan bo‘lsa-da, ular orasida sun’iy intellektni qo‘llash bilan bog‘liq o‘ziga xosliklar va 
alohida e’tibor berishimiz kerak bo‘lgan jihatlar anchagina. Xususan, sun’iy intellektni qo‘llash 
va undan korrupsiya ko‘rsatkichlarini kamaytirishda foydalanish uchun, avvalo, malakali 
kadrlarni shakllantirishimiz lozim bo‘ladi. Bundan tashqari sun’iy intellektni qo‘llayotgan 
davlatlar tajribasini o‘rganish, ularni amaliyotda qo‘llash bo‘yicha normativ-huquqiy asoslarni 
yaratish, shuningdek, mavjud huquqiy asoslarni inson nazorati ostida sun’iy intellekt 
yordamida tahlil qilish va aniqlangan kamchilliklarni bartaraf qilish bo‘yicha amaliy choralar 
ko‘rilishi zarur bo‘ladi. 

Yuqorida biz tahlil qilgan Braziliya tajribasi ham xorijiy davlatlar tajribalari orasida eng 
muvaffaqiyatli natija keltirganlaridan bo‘lganligi sun’iy intellektni bu sohada faol qo‘llash 
uchun muhim sabablardan biri bo‘la oladi. Bu tajribadan foydalanishda davlatlar qonunchilik 
qo‘llanilayotgan sohasini ham inobatga olish kerak bo‘ladi. Bu esa sohadagi korrupsiya bilan 
bog‘liq huquqbuzarliklarni bartaraf etishda alohida yondashuvni talab etadi. Shuningdek, 
sun’iy intellektni to‘g‘ri qo‘llamaslik o‘z navbatida bu kabi huquqbuzarliklarni yashirish 
uchun ham xizmat qilishi mumkin. Shu sababli sun’iy intellektni qo‘llashda doimiy nazorat 
choralari ham ko‘rilishi zarur hisoblanadi. Sun’iy intellekt yordamida sodir bo‘lishi mumkin 
bo‘lgan ehtimoliy huquqbuzarliklarni oldindan aniqlash mumkin bo‘ladi. Bu funksiya 
korrupsiyaga qarshi kurashishdagi muhim jihat hisoblanadi. Shuningdek, korrupsionerlar 
ro‘yxatini shakllantirish zamonaviy davlatlarning korrupsiyaga qarshi kurashishdagi amaliy 
qadamlaridan biri hisoblanadi. 

Bugungi kunda korrupsiya qanchalik murakkab bo‘lishiga qaramay, uni bartaraf etish 
imkoniyati mavjud ekanligini ko‘rishimiz mumkin. Faqat bu turdagi huquqbuzarliklarga 
qarshi oldin mavjud bo‘lgan yoki an’anaviy yo‘ldan emas, balki zamonaviy va muammolarni 
tezkorlik bilan hal qilishga yordam beradigan vositalardan foydalanishimiz maqsadga 
muvofiq bo‘ladi. Bu esa bizdan nafaqat qonunchilik hujjatlarini takomillashtirishni, balki 
huquqbuzarliklarga qarshi kurashishda zamonaviy texnologiyalardan foydalanishimizni talab 
qiladi.

